
6- KLASSLARDA ÁDEBIY MATERIALLARDÍ OQÍTÍW USÍLLARÍ 

Qaraqalpaq ádebiyatı bapdarlamasında berilgen dóretpelerdi oqıtıwda bilim 

beriwshilik, tárbiyalıq hám rawajlandırıw maqseti hám olardıń birligi saqlanıwı kerek. 

Ádebiyattı oqıtıw barısında oqıwshılardı ulıwma insanıylıq hám milliy qádiriyatlar 

ruwxında tárbiyalawǵa, olardıń sanasına milliy ideya menen ǵárezsizlik ideyalogiyasın 

sińdiriwge qaratılıwı kerek. Usı kózqarastan 6--klasslarda  qaraqalpaq ádebiy 

dóretpelerdi, materiallardı oqıtıwda sabaqtıń túrleri qanday bolsa, olardıń dúzilisi 

soǵan sáykes dúziledi. Hárbir sabaqtıń dúzilisi sabaqtıń maqsetine, didaktikalıq 

wazıypalarına, qollanılatuǵın metodlar menen kórsetpeli, texnikalıq qurallarǵa, 

oqıwshılardıń jas hám jeke ózgesheliklerine, sabaqlarda qanday pedagogikalıq 

texnologiyanı qollanıwǵa, ótkeriletuǵın orınǵa hám ádebiyatshı muǵallimniń 

sheberligine baylanıslı belgilenedi. Olardıń ayırım basqıshları keńeyiwi de, yamasa 

tarayıwı da, qollanılatuǵın oqıtıw usılları, quralları hám metodlarınıń orınları menen 

xızmeti ózgeriwi múmkin. Sonlıqtan házirgi zaman sabaq túrlerin hám olardıń 

dúzilislerin jańasha islep shıǵıw milliy pedagogikanıń baslı wazıypalarına kiredi.    

 6--klasslarda ádebiyatı bapdarlamasında berilgen dóretpelerdi  oqıtıwda jarıs, 

pikirlesiw sabaq túrleri menen oqıtıw eń áhmiyetli metodikalıq máselelerden 

esaplanadı.  Qaraqalpaq ádebiyatı bapdarlamasında berilgen dóretpelerdi texnikalıq 

hám informaciyalıq texnologiyalar arqalı úyreniw zárúr. Baǵdarlamada   aytımlardi   

úyreniw ushın  saat   ajıratılǵan.   Muǵallim   bul   temanı   túsindiriw   ushın   aqılıy   

hújim,  gúrińlesiw, klaster   metodlarınan   paydalanıwı   múmkin.   Oqıwshılarǵa   

aytımnıń   teoriyalıq   qaǵıydaları,  basqa   janrdan  ózgesheligi,   mazmuni,   qollanılıw   

órisi,   payda   bolıw   tariyxı,   zárúrli   mısallar   menen   birge   túsindiriledi. 

Házirgi kúnde zamanagóy tálim ádebiyat sabaqların shólkemlestiriwde, 

tiykarınan, prozalıq shıǵarmalar úlgilerin úyretiwde sabaqlarda hár túrli, jańa hám 

qızıqlı metodlardan paydalanıwdı talap etedi, bul process sabaqtıń nátiyjeliligin 

arttırıw hám oqıwshılardıń belsendiligin joqarılatıwǵa járdem beredi. Oqıtıwshı 

oqıwshılarǵa birdey maǵlıwmatlardı beriwi múmkin, biraq  úyretiw usılları túrlishe 

boladı. Usı tiykarda, prozalıq shıǵarmalar menen tanısıw, olardıń mánisi hám 

mazmunın tereń túsiniw áhmiyetli sanaladı. Usı kózqarastan   ulıwma bilim beriw 

mektepleriniń 6-klası ushın 2022-jılı basıp shıǵarılǵan «Ádebiyat» sabaqlıǵında 

berilgen materiallardı pán baǵdarlaması tiykarında úyreniw shıǵıw kerekli metodikalıq 

máselelerden esaplanadı. 

6-klasslardıń pán baǵdarlamasına: salt-dástúr jırları: aytımlar, yaramazan, besik 

jırı, toy qosıqları, muń-sher qosıqları,  Maman biy, Turım biy haqqında, Erejep biy, 

Jiyrenshe sheshen haqqında аńızlar, kúldirgi sózler, Kúnxoja, Ájiniyaz, Berdaq, 

A.Dabılov, A.Aripov, T.Jumamuratov hám U.Pirjanovlardıń poeziyasınan úlgiler, 

N.Dáwqaraevtıń «Internatta»  gúrrińi, I. Yusupovtıń «Dala ármanları» poeması, 

Sh.Seytovtıń «Kóp edi ketken tırnalar» povesti, B.Genjemuratovtıń «Módexan sózi 

yamasa Shın jipegindegi bitik» poeması, Abdulla Qahhardıń «Urı» gúrrińi, Maqtımqulı 

hám  Abay poeziyasınan úlgiler, S.Ismaylovtıń «Júrek galaktikası» romanı,   

M.Nızanovtıń  «Jat jurttaǵı jeti kún» povesti, A.Belyaevtıń «Joǵalǵan korabller atawı»  

romanı, Jyul Vernniń «On bes jaslı kapitan» romanı berilgen. Bul berilgen 

materiallardıń ayırımları oqıwshılardıń jas ózgesheline say emes. Máselen, 

B.Genjemuratovtıń «Módexan sózi yamasa Shın jipegindegi bitik», S.Ismaylovtıń 

«Júrek galaktikası» romanı,   M.Nızanovtıń  «Jat jurttaǵı jeti kún» povesti, 

A.Belyaevtıń «Joǵalǵan korabller atawı»  romanları tili de, mazmunı da 6-klass 

oqıwshıları ushın birqansha awırlıq etedı.  

Nájim Dawqaraevtıń «Internatta» gúrrińinen úzindi berilgen. «Internatta» 

gúrrińinde jazıwshı 1925-30-jıllardaǵı dáwir turmısı, sociallıq teńsizlik hám jetim 

balanıń mektep-internatta tálim alıp, el qatarına qosılıwǵa baslanǵan dáslepki 

qádemleri sóz etiledi.  Jazıwshı  shıǵarmalarınan biz tereń didaktikalıq oy-pikirler, 

oqıwshılarǵa úlgi bolarlıqtay aqıl-násiyat úlgileri hám tárbiyalıq áhmiyetke iye bolǵan 

máselelerdiń sheshimin kórsek boladı. Jazıwshınıń ishki dúnyasın uǵıp alıwımız ushın 

onıń shıǵarmalarına názer salsaq maqsetke muwapıq boladı. Onıń «Internatta» 

gúrrińinde turmıslıq waqıyalar hám sociallıq teńsizlik máseleleri kórkem hám anıq etip 

sıwretlengen.  

           Házirgi kúnde ádebiy kitaplarǵa, kórkem shıǵarmalarǵa bolǵan muhabbat 

kemeyip barmaqta. Oqıwshılar 6-klass ádebiyat sabaqlıǵında berilgen Sh.Seytovtıń 

«Kóp edi ketken tırnalar» povesti, B.Genjemuratovtıń «Módexan sózi yamasa Shın 

jipegindegi bitik» poemasın  tereń úyrenip, gózlegen maqsetlerine erispekte. Biraq, 

ádebiyatımızǵa bolǵan qızıǵıwshılıqtı oyatıw biz ustazlardıń ańdında turǵan 

juwapkershilikli wazıypalarınıń biri. Bálkim, sabaq procesinde oqıtıwdaǵı 

metodlardan paydalansaq, maqsetimizge ańsatıraq erisermiz. 

          Tálim texnologiyaları, bul bilimlendiriwde zamanagóy informacion 

texnologiyalardan ónimli paydalanıw hám bilimlendiriwge zamanagóy innovacion 

texnologiyalardı alıp kiriw arqalı tálim sapasın arttırıwdı názerde tutadı. Tiykarınan, 6-

klass ádebiyat sabaqlıǵında berilgen Sh.Seytovtıń «Kóp edi ketken tırnalar» povesti, 

B.Genjemuratovtıń «Módexan sózi yamasa Shın jipegindegi bitik» poemasın 

úyreniwde informacion kommunikacion texnologiyalardan paydalanıwdıń bir qansha 

abzallıqları bar.   

         6-klass ádebiyat sabaqlıǵında berilgen S.Ismaylovtıń «Júrek galaktikası» romanı,   

M.Nızanovtıń  «Jat jurttaǵı jeti kún» povesti, A.Belyaevtıń «Joǵalǵan korabller atawı»  

romanı, Jyul Vernniń «On bes jaslı kapitan» romanın úyreniwde interaktiv usıllardan 

paydalanamız. Klass oqıwshıları toparlarǵa bólinedi hám tarqatpa materiallar beriledi.  

Ulıwma   orta   bilim   beriw   mekteplerinde   erteklerdi   aralas,   birlesken,  

konferenciya   sabaqları  menen  oqıtıwǵa   boladı.   Ertek  jas  áwladtı  tárbiyalawda   

áhmiyetli   pedagogikalıq qural  bolıp   esaplanadı.  Erteklerde   jaslardıń  dúnyaǵa  kóz  

qarasları,  isenimleri,  qıyalları   menen   oyları   qullası  insan  ómirinde   ushırasatuǵın  

hádiyseler  sáwlelenip  otıradı. Onda  hár  qanday  xalıqtıń  qiyalınan  tuwǵan  jaqsı  

arzıw – ármanlar,  kórkem  quralları,  obrazlı  súwretlewler  ornı  alǵanliǵı,  olardıń  

ishinde  áyemgi   waqiyalardan  tap  házirgi  kúnge  shekem  kelip  jetken  ótken  

hádiyselerdi  súwretleytuǵın  dóretpeler  ushırasatuǵınlıgı,   bunday  ertekler  ózleriniń   

dóregen  dáwirindegi   suyjetlik  mazmunı   az  da  bolsa  saqlap,  awızdan – awızǵa  

kóship  xalıq  tárepinen   jetilistirlip   bara  beretuǵinliǵı  tuwralı  keń  túsinikler   

beriledi.  Sonıń  menen   birge  erteklerden   bir  zamanlardaǵı   xalqımızdıń  siyasiy  

ekonomikalıq  turmısına,  psexologiyasına  duniya  tanıw  kóz   qaraslarına  baylanıslı   

maǵlıwmat   alıwǵa   boladı. 

6-klasslar ushın arnalǵan milliy ádebiyat baǵdarlamasına berilgen naqıllar, 

jumbaqlar, jańıltpashlar, balalar qosıqları hám onıń túrleri, Maman biy haqqında, 

Turım biy haqqında, Erejep biy haqqında ráwiyatlar, ertekler  qusaǵan qaraqalpaq xalıq 

awızeki dóretpelerin  oqıtıwda túrli sabaq túrlerinen paydalanıw  kerek. Bul usıllar 

sabaqtıń  nátiyjeligin hám sapasın arttırıp baradı. Oqıwshılardıń sabaqqa bolǵan 

qızıǵıwshılıǵı kúsheyedi. Solay eken, búgingi kúni sabaqtı shólkemlestiriwde 

qoyılatuǵın tiykarǵı talaplardıń biri – bul hárbir ótiletuǵın taza temanıń ilimiy 

maǵlıwmatlarǵa tiykarlanǵan bolıwı hám oqıwshılardıń imkaniyatın esapqa alǵan 

halda temanıń kólemin belgilew, onıń quramalıǵın anıqlaw, sabaqta kerek bolatuǵın 

materiallardı belgilew hám qosımsha kórgizbeli qurallar menen bayıtıw, jáne de 

sabaqta mashqalalı sharayattı jaratıw bolıp tabıladı. 

